«ТАСДИҚЛАЙМАН»
“______________”ДУК Муассиси
___________________________

20___йил «_____» _______________ 

 «____________________________» давлат унитар корхонасининг Кузатув кенгаши тўғрисидаги 
НИЗОМИ 
(намунавий)

______________ (шаҳар)  - 202 __ йил 

1. Умумий қоидалар

1.1. Мазкур Низом Ўзбекистон Республикасининг Фуқаролик кодекси ва Ўзбекистон Республикаси Президентининг 2022 йил 8 январдаги 
ПФ-101-сон «Тадбиркорлик муҳитини яхшилаш ва хусусий секторни ривожлантириш орқали барқарор иқтисодий ўсиш учун шарт-шароитлар яратиш борасидаги навбатдаги ислоҳотлар тўғрисида»ги Фармони ҳамда Вазирлар Маҳкамасининг 2022 йил 4 ноябрдаги 647-сон қарорига мувофиқ ишлаб чиқилган бўлиб, «_____________________» давлат унитар корхонасининг (кейинги ўринларда – Корхона) Кузатув кенгашини шакллантириш ва унинг фаолиятини ташкил этиш тартибини ҳамда Корхона Кузатув кенгаши аъзоларининг ваколатлари, ҳуқуқлари ва мажбуриятларини белгилайди.

1.2. Корхонанинг Кузатув кенгаши Корхонанинг бошқарув органи ҳисобланади ва унинг фаолиятига умумий раҳбарликни амалга оширади, ўз фаолиятида Ўзбекистон Республикасининг амалдаги норматив-ҳуқуқий ҳужжатларига, Корхона уставига ҳамда ушбу Низом талабларига  амал қилади, Корхонанинг устави билан муассис ваколати доирасига киритилган масалаларни ҳал этиш бундан мустасно.

1.3. Корхона Кузатув кенгаши аъзоларининг ваколатлари, шунингдек Кузатув кенгашининг фаолияти муассис қарори билан тугатилиши мумкин.

2. Корхона Кузатув кенгашининг ваколат доираси 
2.1. Кузатув кенгашининг ваколатларига қуйидагилар киради:

Корхона раҳбарини тайинлаш ва лавозимдан озод этиш бўйича таклифларни муассисга киритиш;

Корхона раҳбари номзодига қўйиладиган малака талабларини (маълумоти, тижорат, молия ва соҳавий тажриба ҳамда бошқаларни) белгилаш;

Корхона раҳбари ўринбосарларини тайинлаш ва уларни лавозимдан озод этиш;

Корхонанинг ички аудит хизмати тўғрисидаги низомини тасдиқлаш, ички аудит хизмати ходимларини тайинлаш, уларни лавозимдан озод этиш;

Корхона раҳбари ва ички назорат органларининг, шу жумладан, корхона томонидан амалга оширилган харидлар тўғрисидаги ҳисоботини эшитиш;

Корхона асосий (уставдаги) фаолияти билан боғлиқ ва боғлиқ бўлмаган шўъба хўжалик жамиятлари ҳамда филиаллари (ваколатхоналари) фаолияти тўғрисидаги ҳисоботни кўриб чиқиш;

Корхонани бошқариш сиёсатини тасдиқлаш;

Корхонанинг бизнес-режасини маъқуллаш ва тасдиқлаш учун муассисга киритиш ҳамда унинг ижросини назорат қилиш;

Корхонанинг ташкилий тузилмаси, ривожлантириш дастури, уставига ўзгартириш ва қўшимчалар киритиш, аудиторлик ташкилотини танлаш ва унинг хизматига тўланадиган ҳақ миқдори, бошқа юридик шахслардаги иштироки бўйича таклифларни муассисга киритиш;

ҳомийлик хайриялари, шу жумладан пул маблағларини беғараз ўтказиш (олиш) тўғрисида муассис томонидан ва қонунчиликда белгиланган доирада қарор қабул қилиш;

Корхонанинг молия-хўжалик фаолиятини аудиторлик текширувидан ўтказиш (мажбурий аудиторлик текшируви бундан мустасно), аудиторлик ташкилотини белгилаш, унинг хизматларига тўланадиган ҳақ миқдорини белгилаш тўғрисида қарор қабул қилиш;

Корхона молиявий ҳисоботларини дастлабки тарзда тасдиқлаш;

корпоратив маслаҳатчи хизматини ташкил этиш, унинг фаолияти тартибини белгиловчи низомни тасдиқлаш ва корпоратив маслаҳатчини тайинлаш;

Корхона устави ёки муассиснинг қарори билан белгиланган ҳолларда Корхона мол-мулкини олиш ёки бегоналаштириш билан боғлиқ йирик битимлар тузиш, бино ва иншоотлар (шу жумладан, қурилиши тугалланмаган), шунингдек, Корхонага тегишли акцияларни (улушларни) бегоналаштириш билан боғлиқ битимлар бундан мустасно;

Корхона фаолияти билан боғлиқ ҳар қандай масалалар бўйича ҳисобот, ҳужжатлар ва маълумотлардан эркин фойдаланиш ҳамда кузатув кенгашига юкланган вазифаларни бажариш учун уларни талаб қилиб олиш;

Корхонанинг филиаллари ва ваколатхоналарини ташкил этиш, қайта ташкил этиш ва тугатиш юзасидан таклифларни кўриб чиқиш ва маъқуллаш;

Кузатув кенгашининг котибини тайинлаш;
Корхона устави ва ушбу Низомга ҳамда қонунчилик ҳужжатларига мувофиқ бошқа масалаларни ҳал этиш.
2.2. Кузатув кенгаши ваколатига тегишли бўлган масалалар корхона раҳбарининг ҳал қилиши учун берилиши мумкин эмас.

2.3. Корхонанинг Кузатув кенгаши аъзоси унга юкланган функцияларни бажариш учун зарур вақт ажратиши, ўзига юкланган мажбуриятларни виждонан бажариши ва қарор қабул қилишда Корхона манфаатларини назарда тутиши лозим.

Корхонанинг Кузатув кенгаши ҳар чоракда ижро этувчи органнинг корхона бизнес-режасининг бажарилиши ҳақидаги ҳисоботини эшитиб бориши ҳамда уни ижросини назорат қилиши керак.

2.4. Кузатув кенгаши аъзолари қонунчилик ҳужжатларига мувофиқ муассис олдида жавоб берадилар.
3. Корхона Кузатув кенгашининг аъзоларини тайинлаш ва ваколатини муддатидан илгари тугатиш тартиби
3.1. Кузатув кенгашининг таркиби муассис қарори билан тасдиқланади.

3.2. Кузатув кенгаши аъзоларининг сони _____ (уч кишидан кам бўлмаслиги лозим) кишидан иборат. Кузатув кенгашининг аъзолари ваколатларни узайтириш имконияти билан уч йилга тайинланади.

3.3. Корхонанинг кузатув кенгаши таркибига номзодлар тармоққа оид билим, бошқарув тажрибаси, молиявий, корпоратив бошқарув, стратегик режалаштириш мезонларига жавоб бериши ва танлов асосида тайинланиши лозим. Кузатув кенгашига номзодларни танлаб олишда Корхонанинг фаолияти соҳасида амалий тажриба ва билимга эга бўлган шахсларга устунлик берилади.

3.4. Корхона Кузатув кенгаши таркибига тайинланган шахслар чекланмаган тарзда қайта тайинланиши мумкин.

3.5. Корхона Кузатув кенгаши аъзоларининг ваколатларини муддатидан илгари тугатиш қонунчиликда ва Корхона уставида назарда тутилган тартибда муассис томонидан амалга оширилади.

3.6. Корхона Кузатув кенгашининг аъзоси қуйидаги ҳолатларда вазифасини бажаришдан муддатидан илгари озод этилиши мумкин:

ўз функция ва вазифаларини тўлиқ бажармаслик;

ўз мавқеидан Корхона манфаатларига зарар етказган ҳолда шахсий мақсадларида фойдаланиш;

ўзига маълум бўлган Корхона фаолияти тўғрисидаги махфий ахборотни ошкор этиш, унинг бошқа шахслар томонидан ўз мақсадларида фойдаланишларига йўл қўйиш;
суд қарорига асосан;
Корхона Кузатув кенгашининг мажлисларида, Кузатув кенгаши қошидаги қўмиталарнинг мажлисларида мунтазам равишда иштирок этмаслик;

у тузилишидан манфаатдор шахс деб эътироф этилиши мумкин бўлган битимлар тўғрисидаги маълумотларни яшириш;

низомнинг 2.3-бандидаги мажбуриятларини бажармаслик ва қонун билан белгиланган бошқа ҳолларда.
4. Корхона Кузатув кенгашининг раиси

4.1.Кузатув кенгаши раиси кузатув кенгаши аъзолари томонидан уларнинг ўзлари орасидан кузатув кенгаши аъзолари умумий сонига нисбатан кўпчилик овоз билан сайланади.
4.2. Корхона Кузатув кенгашининг раиси:
Кузатув кенгашининг ишини ташкил этади;

Кузатув кенгашининг мажлисларини чақиради ва уларда раислик қилади;

Кузатув кенгаши мажлисларида баённома юритилишини ташкил этади;
Кузатув кенгаши қарорларини бажарилишини ташкиллаштиради 
ва назорат қилади
ушбу Низом 3.6.-бандида кўрсатилган ҳолатларда Кузатув кенгаши аъзосини кенгаш таркибидан чиқариш масаласи юзасидан муассисга таклифлар киритади.
5. Корхона Кузатув кенгашининг мажлисларини ташкил этиш ва ўтказиш тартиби 
5.1. Кузатув кенгашининг қарорлари унинг мажлисларида баённома шаклида қабул қилинади.

5.2. Кузатув кенгашининг мажлиси зарур ҳолларда, лекин ҳар чоракда камида бир марта ўтказилади.
5.3. Кузатув кенгашининг аъзолари унинг раисига масалани Кузатув кенгаши мажлисининг кун тартибига киритиш ҳақида ёзма таклиф юборишга ҳақли. Масалани кун тартибига киритиш тўғрисидаги таклифда масаланинг таърифии, таклиф этилаётган қарор лойиҳаси ва Кузатув кенгаши мажлиси кун тартибининг масаласи бўйича материаллар кўрсатилиши керак.

5.4. Кун тартиби Кузатув кенгашининг раиси томонидан шакллантирилади ва тасдиқланади.

5.5. Кузатув кенгашининг мажлисида Кузатув кенгаши мажлисининг кун тартибида кўрсатилмаган масалалар кўриб чиқилиши мумкин эмас.

5.6. Кузатув кенгаши фаолиятининг ташкилий-техник таъминоти Корхона раҳбари томонидан амалга оширилади.

5.7. Кузатув кенгашининг мажлисини ўтказиш учун кворум Кузатув кенгашининг тайинланган аъзоларнинг етмиш беш фоизидан кам бўлмаслиги лозим. Кузатув кенгаши аъзоларининг сони 3 кишидан иборат бўлганда, кворум 100 фоиздан кам бўлмаслиги лозим.
5.8. Корхона Кузатув кенгашининг мажлисида қарорлар мажлисда ҳозир бўлганларнинг кўпчилик овози билан қабул қилинади. Кузатув кенгаши мажлисининг кун тартибидаги масалалар юзасидан қарорлар қабул қилишда Кузатув кенгашининг ҳар бир аъзоси бир овозга эга бўлади. Кузатув кенгаши аъзоларининг овозлари тенг бўлиб қолган тақдирда, мажлисда раислик қилувчининг овози ҳал қилувчи ҳисобланади.

5.9. Кузатув кенгашининг бир аъзоси ўз овозини Кузатув кенгашининг бошқа аъзосига беришига йўл қўйилмайди.

5.10. Кузатув кенгашининг раисига Кузатув кенгашининг мажлиси ўтказиладиган санадан камида етти иш куни олдин Кузатув кенгашининг котиби томонидан қуйидагилар тақдим этилади:

Кузатув кенгаши мажлиси кун тартибининг лойиҳаси;

Кузатув кенгаши мажлисининг кун тартибидаги масалалар юзасидан Кузатув кенгаши қарорларининг лойиҳалари;

Кузатув кенгаши мажлисининг кун тартибига оид ҳужжатлар ва ахборот материаллари.

5.11. Кузатув кенгашининг раиси томонидан тасдиқланган кун тартиби ва тегишли материаллар Корхона Кузатув кенгашининг аъзоларига Кузатув кенгашининг мажлиси ўтказиладиган кундан камида беш иш куни олдин юборилади.

Кузатув кенгашининг ҳар бир аъзосига Кузатув кенгаши мажлисининг ўтказилиши тўғрисидаги хабарнома юборилади. Хабарнома электрон алоқа орқали, телефонограмма билан юборилиши ёки Кузатув кенгашининг аъзосига шахсан топширилиши мумкин ва унда Кузатув кенгаши мажлисининг ўтказилиш санаси, вақти ва жойи тўғрисидаги маълумотлар кўрсатилиши керак.

5.12. Кузатув кенгашининг мажлисига маълумотлар (материаллар) Кузатув кенгашининг котиби томонидан Корхона раҳбари билан биргаликда тайёрланади.

5.13. Зарур ҳолларда Кузатув кенгаши мажлисининг ўтказилиш санаси, вақти ва жойи Кузатув кенгаши аъзоларидан кўпчилигининг розилиги билан ўзгартирилиши мумкин.

5.14. Кузатув кенгашининг мажлисида котиб томонидан баённома юритилади. Кузатув кенгаши мажлисининг баённомаси мажлис ўтказилган санадан эътиборан ўн кундан кечиктирмай расмийлаштирилади.

5.15. Кузатув кенгаши мажлисининг баённомасида қуйидагилар кўрсатилади:

мажлис ўтказилган сана, вақт ва жой;

мажлисида ҳозир бўлганлар, шу жумладан ахборот-коммуникация технологияларидан фойдаланган ҳолда масофадан туриб иштирок этган шахслар;

мажлиснинг кун тартиби;

овоз беришга қўйилган масалалар, улар бўйича овоз бериш якунлари;

қабул қилинган қарорлар.

5.16. Корхона Кузатув кенгашининг мажлиси сиртдан овоз бериш (сўров ўтказиш йўли билан) орқали ўтказилиши мумкин, бунда қарорлар Кузатув кенгашининг барча аъзолари томонидан бир овоздан қабул қилиниши лозим. Корхона Кузатув кенгашининг мажлиси сиртдан овоз бериш йўли билан (сўров йўли билан) ўтказилганда, мажлис баённомасида бу ҳақда кўрсатилади.
5.17. Кузатув кенгаши мажлисининг баённомаси мажлисда раислик қилувчи, Кузатув кенгашининг мажлисида иштирок этаётган Кузатув кенгашининг аъзолари ҳамда мажлис котиби томонидан имзоланади. 5.18. Сиртдан овоз берган Кузатув кенгаши аъзоларининг ёзма равишда билдирилган ва улар томонидан шахсан имзоланган фикрлари Кузатув кенгаши мажлисининг баённомасига илова қилинади.

5.19. Корхона Кузатув кенгаши мажлисини ўтказиш жойидан ташқарида бўлган Кузатув кенгашининг аъзолари, уларга Корхона Кузатув кенгаши мажлисида масалаларни муҳокама қилишда иштирок этишга имконият бериш учун, видеоконференц-алоқа тизимидан фойдаланган ҳолда масофадан туриб мажлисда иштирок этишлари, шу жумладан масалаларни муҳокама қилишлари ва улар бўйича овоз беришлари мумкин. Корхона Кузатув кенгашининг мажлиси видеоконференц-алоқа тизимидан фойдаланган ҳолда масофадан туриб ўтказилган тақдирда, мажлис баённомасида бу ҳақда кўрсатилади.
5.20. Кузатув кенгашининг котиби Кузатув кенгаши баённомалари асл нусхаларининг сақланишини таъминлайди. Баённомалар изчил кетма-кетликда рақамланади, алоҳида йиғмажилдга шакллантирилади ва чекланган кириш маълумотларини ўзида мужассам этган ҳужжатлар учун белгиланган тартибда сақланади.

5.21. Кузатув кенгаши баённомасининг нусхалари Кузатув кенгашининг Котиби томонидан Корхонанинг муассисига ёки ваколатли органга, Корхона раҳбарига, Кузатув кенгаши раиси ва аъзоларига юборилади. Бунда, баённома нусхалари уларнинг электрон почта манзили ёки бошқа алоқа воситалари орқали юборилиши мумкин.
6. Корхона Кузатув кенгаши аъзоларининг ҳуқуқ ва мажбуриятлари

6.1. Кузатув кенгашининг аъзоси қуйидаги ҳуқуқларга эга:

Кузатув кенгашининг мажлисида муҳокама қилинаётган масала юзасидан регламентда белгиланган вақт чегарасида сўзга чиқиш;

Кузатув кенгашининг қарорига рози бўлмаган тақдирда алоҳида фикр билдириш, ушбу фикр мажлис баённомасида акс эттирилади;

Корхона фаолиятига тааллуқли ҳужжатлардан фойдаланиш ва уларни ижро этувчи органдан талаб қилиш. Олинган ҳужжатлар Кузатув кенгашининг аъзоси томонидан фақат хизмат мақсадларда фойдаланилади;

Кузатув кенгаши қарорига кўра муайян даврда Корхонанинг фаолияти натижалари, уни ривожлантириш режалари тўғрисида тўлиқ ва ишончли ахборот олиш;
Кузатув кенгаши мажлисининг кун тартибига киритиладиган масалалар юзасидан таклифлар киритиш;

давлат ҳокимияти ва бошқаруви органларида ва бошқа ташкилотларда Корхона манфаатларини ифодалаш;

Кузатув кенгаши мажлислари баённомалари билан танишиш ва уларнинг нусхаларини олиш;
қонунчиликда ва Корхонанинг ички ҳужжатларида белгиланган тартибда Кузатув кенгашда ишлагани учун мукофот ва (ёки) харажатларининг компенсациясини олиш.
6.2. Кузатув кенгаши аъзолари қуйидаги фидуциар мажбуриятларни бажаришлари лозим:
жонкуярликни намоён қилиш мажбурияти — Кузатув кенгаши аъзосидан виждонан ва жонкуярлик асосида ҳаракат қилиш;

содиқликни намоён қилиш ва манфаатлар тўқнашувига йўл қўймаслик мажбурияти — Кузатув кенгаши аъзоларидан, биринчи навбатда, корхона манфаатларидан келиб чиқиб ҳаракат қилиш;

лозим даражада кўздан кечиришликни намоён қилиш мажбурияти — Кузатув кенгаши аъзоларидан корхонага нисбатан қарор қабул қилишда эҳтиёткорлик билан ёндашиш;

мустақил мулоҳазадан фойдаланиш мажбурияти — Кузатув кенгаши аъзосидан қарорларни мустақил, шахсий ва бошқа манфаатларни инобатга олмаган ҳолда қабул қилиш.

6.3. Кузатув кенгашининг аъзоси:

ўз вазифаларини виждонан ҳамда давлат ва Корхонанинг манфаатларини кўзлаб бажариши, унинг манфаатларини ҳимоя қилиши;

тижорат сири бўлган маълумотларни ва бошқа махфий маълумотларни ошкор қилмаслиги;

Кузатув кенгашининг мажлисида иштирок этиши, узрли сабаблар билан боғлиқ ҳоллар бундан мустасно;
муассисни, ваколатли органни Корхонанинг молия-хўжалик фаолияти соҳасидаги қонун ҳужжатлари қўпол равишда бузилганлиги тўғрисида хабардор қилиши шарт.

6.3. Кузатув кенгашининг аъзолари ўртасида функцияларни тақсимлаш Кузатув кенгашининг раиси томонидан амалга оширилади.

7. Кузатув кенгашининг қошидаги қўмиталар

7.1. Корхона Кузатув кенгашининг қошида Кузатув кенгаши аъзолари орасидан Стратегия ва инвестициялар қўмитаси, Аудит қўмитаси, Тайинловлар ва мукофотлаш қўмитаси, Коррупцияга қарши кураш ва ахлоқ қўмитаси, шунингдек зарур ҳолларда бошқа йўналишлар бўйича қўмиталар тузилиши мумкин.

7.2. Қўмиталар бошқарув органлари ҳисобланмайди ва Кузатув кенгашининг номидан ҳаракат қилишга ҳақли эмас.

7.3. Қўмиталар Кузатув кенгашининг маслаҳат органлари ҳисобланиб, Кузатув кенгашининг ваколатига киритилган масалалар юзасидан тавсиялар тайёрлайди.

7.4. Барча қўмиталарнинг фаолияти қўмита таркиби, ваколатлари, иш тартиби ҳамда аъзоларининг ҳуқуқ ва мажбуриятлари каби қоидаларни ўз ичига олган алоҳида тегишли қўмиталар тўғрисидаги низомлар билан тартибга солинади.

7.5. Қўмиталар таркиби Кузатув кенгаши аъзоларидан иборат бўлади. Зарур ҳолларда қўмиталар ишига Корхона ижроия органлари аъзолари, Корхона ходимлари ва ташқи экспертлар жалб этилиши мумкин.

7.6. Қўмиталар аъзолари Корхона Кузатув кенгаши раисининг тавсияси асосида Кузатув кенгаши аъзоларидан уларнинг ваколат муддати даврига кўпчилик овоз билан сайланади. Кузатув кенгашининг раиси қўмита аъзолари орасидан қўмита раисини тайинлайди.
7.7. Қўмита мажлисида унинг аъзоларининг энг камида 2/3 қисми иштирок қилса, мажлис ваколатли ҳисобланади, бунда қўмита раиси иштирок этиши шарт. Мажлисда қарорлар оддий кўпчилик овоз билан қабул қилинади. Ҳар бир қўмита аъзоси бир овозга эга.

7.8. Қўмитанинг қарори мажлис баённомаси билан расмийлаштирилади. Ушбу баённома қўмита котиби томонидан юритилади ва у овоз беришда қатнашган аъзолари томонидан имзоланади.  
8. Кузатув кенгаши аъзоларининг жавобгарлиги

8.1. Кузатув кенгашининг аъзолари ўз ҳуқуқларини амалга оширишда ва ўз вазифаларини бажаришда Корхонанинг манфаатларини кўзлаб иш тутиши ва белгиланган тартибда жавобгар бўлиши лозим. .

8.2. Кузатув кенгашининг овоз беришда иштирок этмаган ёки Корхонага зарарлар етказган қарорга қарши овоз берган аъзолари жавобгар бўлмайди.  Шунингдек, аъзоларнинг ҳаракати (ҳаракатсизлиги) туфайли корхонага етказилган зарарлар учун қонунчиликда белгиланган тартибда жавоб беради.
8.3. Муассис ёки ваколатли орган Кузатув кенгашининг аъзосига нисбатан Корхонага етказилган зарарларни қоплаш тўғрисидаги даъво билан судга мурожаат қилишга ҳақлидир.

8.4. Кузатув кенгаши аъзосининг ваколатлари суд қарори билан, агар суд уни Корхонага мулкий зарар етказишда айбдор деб топса, камида бир йил муддатга корхоналарда бошқарув органлари лавозимларини эгаллашни тақиқлаган ҳолда тугатилиши мумкин.

9. Кузатув кенгаши аъзоларини мукофотлаш

9.1. Корхона Кузатув кенгашининг аъзоларига улар ўз вазифаларини бажариб турган давр учун ҳақ тўланиши ва (ёки) Кузатув кенгашининг аъзоси вазифаларини бажариш билан боғлиқ харажатларининг ўрни қопланиши мумкин.

9.2. Корхона Кузатув кенгаши аъзоларига ҳақ тўлаш ва (ёки) ўз функцияларини амалга ошириш билан боғлиқ харажатларни қоплаш миқдорлари улар Корхона фаолиятининг тегишли соҳасини ривожлантиришга қўшган шахсий ҳиссасини инобатга олган ҳолда муассис томонидан белгиланади.

9.3. Кузатув кенгаши аъзоларининг мукофот пули миқдори Корхонадаги корпоратив бошқарув тизимини баҳолаш ва Корхона молиявий натижалари билан боғлиқ ҳолда тўланиши лозим. Бунда, Кузатув кенгаши таркибига тайинланган шахсларнинг фаолияти Корхонада замонавий харидлар тизимини жорий этиш, инвестиция лойиҳаларини молиялаштириш учун муқобил маблағларни жалб қилиш, Корхонанинг молиявий хўжалик фаолиятини яхшилаш, соф фойдасидан ажратмалар миқдорини ошириш каби мезонлар, шунингдек муассис томонидан белгиланган мезонлар асосида баҳоланади.

10. Якунловчи қоидалар

10.1. Мазкур Низом Корхонанинг муассиси томонидан тасдиқланган санадан эътиборан кучга киради.
10.2. Мазкур Низомга ўзгартиш ва қўшимчалар белгиланган тартибда муассис қарори билан киритилади.

10.3. Ўзбекистон Республикаси қонунчилигининг ўзгариши натижасида, ушбу Низомнинг айрим бандлари унга зид бўлиб ёки ҳақиқий бўлмай қолса, Низомга ўзгартириш киритилгунга қадар Корхона Кузатув кенгаши аъзолари Ўзбекистон Республикасининг амалдаги қонунчилик ҳужжатларига мувофиқ иш юритадилар.
